
Sari: — Kakanda Tjanna, Toean Poetri minta kaoe dateng disini, kerna: ada sedikit apa-apa jang hendak ditanja. Silahkenlah mengadep, (Masoek ka dalem itoe koepel dengen diikoeti oleh Tjanna, sambil bongkokin badan dan koetika berhadepan dengen Yashodhara laloe djongkok menjembah.

Tjanna (menjembah): — Patik hatoerken hormat ka hadlirat doeli toeankoe.

Yashodhara: — Tjanna, akoe minta kaoe dateng disini kerna ada sedikit apa-apa jang hendak ditanja.

Tjanna (menjembah): — Patik bersedia, toeankoe.

Yashodhara: — Kerna taoe kaoe ada satoe dari kita poenja hamba-hamba jang paling setia, maka akoe rasa boeat itoe pertanja'an akoe boleh harep nanti mendapet kaoe poenja pendjawaban dan penoetoeran jang sabener-benernja.

Tjanna: — Aken hal itoe toeankoe boleh mengandel. (Menjembah).

Yashodhara: — Tetapi, Tjanna, kerna itoe soeal jang akoe ingin dapet taoe ada berhoeboeng dengen kaberoentoengannja djoengdjoengan kita, Poetra-makota, maka hendaklah di hadepan akoe tida ada satoe resia jang kaoe semboeniken.

Tjanna: — Hamba belon perna semboeniken resia apa-apa di hadepan doeli toeankoe Poetra dan Poetri Makota. Bilanglah, soeal apa jang toeankoe ingin taoe (Menjembah). 

Yashodhara: — Baroe ini kaoe soedah anter akoe poenja kakanda, pergi djalan-djalan di dalem negri; pertama kalih dengen naek kreta kabesaran, dan kadoea kalih dengen menjamar sabagi soedagar. Saban kalih balik dari itoe perdjalanan, akoe dapetken kakandakoe poelang dengen sikep moeroeng, seperti ada apa-apa jang

